
তথ্যবিবরণী                                                                                                            নম্বর: ৬৮

প্রান্তিক জনগোষ্ঠীর জীবনমানের উন্নয়ন ঘটিয়ে সরকার টেকসই উন্নয়ন নিশ্চিত করছে
                                                                               -- ধর্ম প্রতিমন্ত্রী
ইসলামপুর (জামালপুর), ২১ পৌষ (৫ জানুয়ারি):    
ধর্ম প্রতিমন্ত্রী মোঃ ফরিদুল হক খান বলেছেন, প্রান্তিক জনগোষ্ঠীর জীবনমানের উন্নয়ন ঘটিয়ে সরকার টেকসই উন্নয়ন নিশ্চিত করছে। সমাজের পিছিয়ে পড়া জনগোষ্ঠীর সক্ষম ব্যক্তিদের আয় বৃদ্ধিতে সহায়তা দিতে সরকার পেশাভিত্তিক প্রশিক্ষণ, আর্থিক সহায়তা ও ঋণ প্রদান কর্মসূচি বাস্তবায়ন করেছে।  
আজ ইসলামপুর উপজেলা পরিষদ সম্মেলন কক্ষে উপজেলা সমাজসেবা কার্যালয়, ইসলামপুর উপজেলা আয়োজিত বাংলাদেশের প্রান্তিক জনগোষ্ঠীর জীবনমান উন্নয়ন প্রকল্পের আওতায় পাঁচ দিনব্যাপী সফট স্কিল প্রশিক্ষণের উদ্বোধন অনুষ্ঠানে প্রধান অতিথির বক্তৃতায় প্রতিমন্ত্রী এসব কথা বলেন। 
প্রতিমন্ত্রী বলেন, প্রধানমন্ত্রী শেখ হাসিনার সরকার জেলে, কামার, কুমার, হিজড়া, বেদে, প্রতিবন্ধী সহ সমাজের অসচ্ছল এবং পিছিয়ে পড়া জনগোষ্ঠীর প্রতি বিশেষভাবে দৃষ্টি দিয়ে বিভিন্ন ভাতা, অনুদান, খাদ্য সহায়তা, স্বল্প সুদে ঋণ এর  প্রয়োজনীয় প্রশিক্ষণ  প্রদান করে মানব সম্পদ হিসেবে তৈরি করছেন। এর ফলে বাংলাদেশ বিভিন্ন  সামাজিক সূচকে ঈর্ষণীয়  অগ্রগতি অর্জন কর‍তে সক্ষম হয়েছে। 
প্রতিমন্ত্রী তাঁর বক্তৃতায় সমাজসেবা অধিদপ্তরের কর্মকর্তাসহ সংশ্লিষ্টদেরকে ইসলামপুর উপজেলার ঐতিহ্যবাহী কাঁশা শিল্পে নিয়োজিত ব্যক্তিদের আধুনিক প্রযুক্তিজ্ঞান সম্পন্ন করে তুলতে এবং উৎপাদন খরচ কমিয়ে এ শিল্পের পণ্য সামগ্রীকে সাধারণ ক্রেতাদের কাছে সুলভমুল্যে বিক্রির লক্ষ্যে প্রয়োজনীয় প্রশিক্ষণ প্রদানের আহ্বান জানান। 
জামালপুর জেলা সমাজসেবা কার্যালয়ের উপপরিচালক রাজু আহমেদের সভাপতিত্বে অনুষ্ঠিত প্রশিক্ষণ  উদ্বোধনী অনুষ্ঠানে  আরো বক্তৃতা করেন জামালপুর জেলা পরিষদের প্রধান নির্বাহী কর্মকর্তা আব্দুল্লাহ আল মাহমুদ, ইসলামপুর উপজেলা পরিষদের চেয়ারম্যান এডভোকেট এস এম জামাল আব্দুন নাছের বাবুল, ইসলামপুর পৌরসভার মেয়র মোঃ আব্দুল কাদের শেখ, ইসলামপুর উপজেলা পরিষদের ভাইস চেয়ারম্যান আব্দুল খালেক আকন্দ। 
এর আগে প্রতিমন্ত্রী ইসলামপুর মোঃ ফরিদুল হক খান দুলাল অডিটোরিয়ামে ইসলামপুর উপজেলা স্বাস্থ্য  প্রশাসন আয়োজিত  ইসলামপুর উপজেলায় কোভিড-১৯ ভ্যাকসিনেশন কার্যক্রমের বুস্টার ডোজের উদ্বোধন করেন। 
এছাড়া প্রতিমন্ত্রী আজ ইসলামপুর উপজেলার গোয়ালেরচর ইউনিয়নের আকন্দপাড়া সরকারি প্রাথমিক বিদ্যালয়ের নতুন ভবন, গোয়ালেরচর মন্ডল পাড়া সরকারি প্রাথমিক বিদ্যালয়ের নতুন ভবন, গোয়ালের চর কাছিমারচর বাজার রাস্তার উদ্বোধন করেন। 
#
আনোয়ার/সাহেলা/সঞ্জীব/সেলিম/২০২২/২২০০ ঘণ্টা

তথ্যববিরণী                                                                       
                          নম্বর :৬৭
বাংলাদেশ আজ উন্নয়ন, অগ্রগতি ও অর্থনৈতিক প্রবৃদ্ধির মহাসড়কে
                                             - আবুল হাসানাত আবদুল্লাহ
আগৈলঝাড়া (বরিশাল), ২১ পৌষ (৫ জানুয়ারি) :

পার্বত্য চট্টগ্রাম শান্তি চুক্তি বাস্তবায়ন ও পরিবীক্ষণ কমিটির আহ্বায়ক (মন্ত্রী পদমর্যাদা) আবুল হাসানাত আবদুল্লাহ্‌ বলেছেন, প্রধানমন্ত্রী শেখ হাসিনার নেতৃত্বে বাংলাদেশ আজ উন্নয়ন, অগ্রগতি ও অর্থনৈতিক প্রবৃদ্ধির মহাসড়কে। বিশ্ব দরবারে বাংলাদেশ আজ এক সম্ভাবনাময় স্বাধীন- সার্বভৌম রাষ্ট্র তথা এক বিস্ময়ের নাম।

আবুল হাসানাত আবদুল্লাহ আজ বরিশাল জেলার আগৈলঝাড়া উপজেলার সেরালে নিজ বাসভবন চত্ত্বরে গৌরনদী উপজেলার বিভিন্ন সামাজিক-স্বেচ্ছাসেবী সংগঠনের কর্মীদের সাথে মতবিনিময়কালে প্রধান অতিথির বক্তব্যে এসব কথা বলেন। এসময় অন্যান্যের মধ্যে গৌরনদী পৌসভার মেয়র মোঃ হারিসুর রহমান বক্তব্য রাখেন।

জনাব হাসানাত বলেন, প্রধানমন্ত্রী শেখ হাসিনার সরকার সমাজসেবা বিভাগের মাধ্যমে সমাজে পিছিয়ে পড়া সুবিধাবঞ্চিত অনগ্রসর জনগোষ্ঠীর জন্য প্রতিটি বাজেটে ভাতার পরিমাণ ও উপকারভোগীর সংখ্যা পর্যায়ক্রমে বৃদ্ধি করছে। এতে দেশে দারিদ্রসীমার নীচে বসবাসকৃত বিপুল জনগোষ্ঠীর জীবনমানের উন্নয়ন ঘটছে। বিশ্ব ব্যাপী বাংলাদেশের দারিদ্র্য বিমোচন কর্মসূচি ব্যাপক আগ্রহের সৃষ্টি করেছে। 

জনাব হাসানাত স্থানীয় সামাজিক-স্বেচ্ছাসেবী সংগঠনগুলোকে সার্বিক সহযোগিতার আশ্বাস দেন। তিনি সংগঠনগুলোর কর্মীদের উপজেলাবাসীর ভাগ্য উন্নয়নে আরও সক্রিয় ভূমিকা রাখার আহ্বান জানান।

#

আহ্‌সান/সাহেলা/সঞ্জীব/শামীম/২০২২/ ২১২৫ঘণ্টা
তথ্যবিবরণী                                                                                                                          নম্বর : ৬৬
নির্বাচন কমিশন গঠন বিষয়ে রাষ্ট্রপতির সাথে বাংলাদেশ
ইসলামী ফ্রন্ট এবং জমিয়তে ইসলাম বাংলাদেশের আলোচনা
ঢাকা, ২১ পৌষ (৫ জানুয়ারি) :


নির্বাচন কমিশন গঠন বিষয়ে আজ রাষ্ট্রপতি মোঃ  আবদুল হামিদের সঙ্গে আলোচনায় অংশ নেয় বাংলাদেশ ইসলামী ফ্রন্ট এবং জমিয়তে উলামায়ে ইসলাম বাংলাদেশ। 


আজ বঙ্গভবনের দরবার হলে অনুষ্ঠিত আলোচনায় অংশ নেয় বাংলাদেশ ইসলামী ফ্রন্ট। দলের চেয়ারম্যান মাওলানা এ এ মান্নান ৬ সদস্যের প্রতিনিধিদলের নেতৃত্ব দেন। পরে জমিয়তে উলামায়ে ইসলাম বাংলাদেশের 

সহ-সভাপতি মাওলানা আব্দুর রব ইউসুফীর নেতৃত্বে ৭ সদস্যের একটি প্রতিনিধিদল নির্বাচন কমিশন গঠন বিষয়ে রাষ্ট্রপতি মোঃ আবদুল হামিদের সঙ্গে আলোচনায় অংশ নেয়।

বঙ্গভবনে তাদের স্বাগত জানিয়ে রাষ্ট্রপতি মোঃ আবদুল হামিদ বলেন, সুষ্ঠু ও নিরপেক্ষ নির্বাচন অনুষ্ঠানে একটি গ্রহণযোগ্য নির্বাচন কমিশন গঠনের পাশাপাশি রাজনৈতিক দলসহ সংশ্লিষ্ট সকলের সহযোগিতা অপরিহার্য।

সুষ্ঠু ও নিরপেক্ষ নির্বাচনের জন্য ভোটারদের মানসিকতার পরিবর্তন প্রয়োজন উল্লেখ করে রাষ্ট্রপতি বলেন, এজন্য জনগণকে উদ্বুদ্ধ করতে রাজনৈতিক দলগুলোকে এগিয়ে আসতে হবে।

আলোচনাকালে বাংলাদেশ ইসলামী ফ্রন্ট এবং জমিয়তে উলামায়ে ইসলাম বাংলাদেশ একটি গ্রহণযোগ্য  নির্বাচন কমিশন গঠনে আইন প্রণয়নসহ  তাদের প্রস্তাবনা পেশ করে। ইসলামী ফ্রন্টের প্রতিনিধিরা নির্বাচনকালীন  নির্বাচন কমিশনকে নির্বাহী বিভাগের সহযোগিতা নিশ্চিত করারও প্রস্তাব দেন।

প্রতিনিধিদল নির্বাচনকালীন নির্বাচন কমিশনকে নির্বাহী বিভাগের সহযোগিতা নিশ্চিত করা এবং স্বরাষ্ট্র, জনপ্রশাসন এবং প্রতিরক্ষা মন্ত্রণালয়ের দায়িত্ব নির্বাচন কমিশনের কাছে ন্যস্ত করার প্রস্তাব দেন।

রাষ্ট্রপতির কার্যালয়ের সচিব সম্পদ বড়ুয়া, সামরিক সচিব মেজর জেনারেল এস এম সালাহ উদ্দিন ইসলাম, রাষ্ট্রপতির প্রেস সচিব মোঃ জয়নাল আবেদীন এবং সচিব (সংযুক্ত) মোঃ ওয়াহিদুল ইসলাম খান এ সময় উপস্থিত ছিলেন।
#

ইমরানুল/সাহেলা/সঞ্জীব/মাহমুদ/জয়নুল/২০২২/২১১০ঘণ্টা 

তথ্যবিবরণী                                                                       
                          নম্বর :৬৫

আগামীতে প্রতি জেলায় পিঠা উৎসব আয়োজন করা হবে 

                                             - সংস্কৃতি প্রতিমন্ত্রী

ঢাকা, ২১ পৌষ (৫ জানুয়ারি):
সংস্কৃতি বিষয়ক প্রতিমন্ত্রী কে এম খালিদ বলেছেন, হাজার বছরের সাংস্কৃতিক ঐতিহ্যের উত্তরাধিকার ভোজনরসিক বাঙালির অনন্য এক ঐতিহ্য বাহারী পিঠা। পিঠা বাঙালি সংস্কৃতির ধারক ও বাহক। আদিকাল থেকেই অঞ্চল ও ঋতু ভেদে নানারকম পিঠা তৈরি হয়ে আসছে। জাতীয় পিঠা উৎসব উদ্‌যাপন পরিষদ ২০০৮ সাল থেকে বাংলাদেশ শিল্পকলা একাডেমি প্রাঙ্গণে এ উৎসব আয়োজন করে আসছে। এয়োদশ জাতীয় পিঠা উৎসব থেকে ঢাকার বাইরে বিভাগীয় পর্যায়ে এ উৎসব আয়োজন শুরু হয়েছে। আগামীতে প্রতি জেলায় পিঠা উৎসব আয়োজন করা হবে। সংস্কৃতি বিষয়ক মন্ত্রণালয় এ উৎসবের প্রয়োজনীয় পৃষ্ঠপোষকতা প্রদান করবে।

প্রতিমন্ত্রী আজ রাজধানীর বাংলাদেশ শিল্পকলা একাডেমি প্রাঙ্গণে সংস্কৃতি বিষয়ক মন্ত্রণালয়ের পৃষ্ঠপোষকতায় জাতীয় পিঠা উৎসব উদ্‌যাপন পরিষদ ও বাংলাদেশ শিল্পকলা একাডেমির যৌথ আয়োজনে দশ দিনব্যাপী (৫-১৪ জানুয়ারি, ২০২২ খ্রি.) 'জাতীয় পিঠা উৎসব ১৪২৮' এর উদ্বোধন অনুষ্ঠানে প্রধান অতিথির বক্তব্যে এসব কথা বলেন।

প্রতিমন্ত্রী বলেন, শৈশব থেকেই আমরা গ্রামবাংলার হরেক রকম সুস্বাদু পিঠাপুলি খেয়ে বড় হয়েছি যা থেকে নতুন প্রজন্ম বিশেষ করে শহরের বাসিন্দারা অনেকখানি বঞ্চিত। সেজন্য সারাদেশে এ উৎসব ছড়িয়ে দেয়া একান্ত প্রয়োজন। তাহলে তরুণ প্রজন্ম ক্ষতিকর ফাস্টফুড সংস্কৃতি থেকে বেরিয়ে আমাদের আদি ঐতিহ্য পিঠাপুলিতে অভ্যস্ত হবে।

বাংলাদেশ শিল্পকলা একাডেমির মহাপরিচালক লিয়াকত আলী লাকী'র সভাপতিত্বে অনুষ্ঠানে বিশেষ অতিথি হিসাবে বক্তৃতা করেন স্বাধীনতা ও একুশে পদকপ্রাপ্ত নাট্যজন মঞ্চসারথি আতাউর রহমান, একুশে ও শিল্পকলা পদকপ্রাপ্ত নৃত্যগুরু আমানুল হক, বাংলাদেশ গ্রুপ থিয়েটার ফেডারেশনের সেক্রেটারি জেনারেল নাট্যজন কামাল বায়েজিদ ও সিটি গ্রুপের নির্বাহী পরিচালক (বিক্রয় ও বিপণন) জাফর উদ্দিন সিদ্দিকী।

অনুষ্ঠানে স্বাগত বক্তব্য রাখেন জাতীয় পিঠা উৎসব উদ্‌যাপন পরিষদের সাধারণ সম্পাদক খন্দকার শাহ আলম। ধন্যবাদ জ্ঞাপন করে বক্তৃতা করেন পঞ্চদশ জাতীয় পিঠা উৎসব উদযাপন পরিষদ-১৪২৮ এর যুগ্ম-আহ্বায়ক ও বাংলাদেশ শিল্পকলা একাডেমির সচিব মোঃ আসাদুজ্জামান। অনুষ্ঠান সঞ্চালনা করেন ড. মোঃ শাহাদাৎ হোসেন।
#
ফয়সল/নাইচ/রাহাত/এনায়েত/সঞ্জীব/রফিকুল/শামীম/২০২২/২০০০ ঘণ্টা 
তথ্যবিবরণী                                                                                                                           নম্বর : ৬৪
রাজধানীতে চার দিনব্যাপী পার্বত্য মেলা শুরু
ঢাকা, ২১ পৌষ (৫ জানুয়ারি) :


পার্বত্য চট্টগ্রাম বিষয়ক মন্ত্রণালয়ের আয়োজনে রাজধানীর বেইলী রোড়ে শেখ হাসিনা পার্বত্য চট্টগ্রাম কমপ্লেক্সে চার দিনব্যাপী পার্বত্য মেলা আজ শুরু হয়েছে। পার্বত্য চট্টগ্রামের ক্ষুদ্র নৃ-গোষ্ঠীর  উৎপাদিত পণ্যসামগ্রীর প্রচার ও বিপণনের মাধ্যমে তাদের অর্থনৈতিক স্বনির্ভরতার লক্ষ্যে প্রতি বছরের মতো এবারও এ মেলার  আয়োজন করা হয়েছে। 


স্বরাষ্ট্রমন্ত্রী আসাদুজ্জামান খান প্রধান অতিথি হিসেবে মেলা উদ্বোধন করেন। উদ্বোধন অনুষ্ঠানে সভাপতিত্ব করেন পার্বত্য চট্টগ্রাম বিষয়ক মন্ত্রী বীর বাহাদুর উশৈসিং। 


প্রধান অতিথির বক্তৃতায় স্বরাষ্ট্রমন্ত্রী বলেন, বঙ্গবন্ধু কন্যা প্রধানমন্ত্রী শেখ হাসিনা পার্বত্য চট্টগ্রাম শান্তি চুক্তির মাধ্যমে পার্বত্য চট্টগ্রামে দুই দশক ধরে চলমান সংঘাতের অবসান করে  উন্নয়নের দ্বার উন্মোচন করেন। শান্তি চুক্তির ধারাবাহিকতায় বর্তমান সরকারের সময়ে পার্বত্য চট্টগ্রামে ব্যাপক উন্নয়ন হয়েছে। অনেক উন্নয়ন কার্যক্রম চলমান রয়েছে। পার্বত্য চট্টগ্রামে যে সকল সমস্যা রয়েছে তা পর্যায়ক্রমে সমাধান করা হচ্ছে বলে তিনি জানান। 


সভাপতির বক্তৃতায় পার্বত্যমন্ত্রী বলেন, পার্বত্য মেলা আয়োজনের মাধ্যমে হস্ত ও কুটির শিল্প, বাঁশ-বেত, কৃষি দ্রব্যাদি ও ফলমূল প্রদর্শন ও বিক্রয়ের সুযোগ সৃষ্টি হয়েছে। এতে পাহাড়িদের সাথে রাজধানীবাসীর মেলবন্ধন সৃষ্টি হবে। পার্বত্যাঞ্চলে রাস্তাঘাট, কৃষি, স্বাস্থ্য খাতে অভূতপূর্ব উন্নয়ন সাধিত হয়েছে। যোগাযোগ ব্যবস্থার উন্নয়নের ফলে কৃষক তাদের উৎপাদিত পণ্যের ন্যায্য মূল্য পাচ্ছে। পার্বত্য এলাকার জনগণের জীবনমান উন্নয়নে সরকার নিরলসভাবে কাজ করে যাচ্ছে বলে তিনি জানান।

অনুষ্ঠানে বিশেষ অতিথি হিসেবে উপস্থিত ছিলেন সংরক্ষিত আসনের সংসদ সদস্য বাসন্ত্রী চাকমা, কৃষি মন্ত্রণালয়ের সাবেক সিনিয়র সচিব মোঃ মেসবাহুল ইসলাম, পার্বত্য চট্টগ্রাম উন্নয়ন বোর্ডের চেয়ারম্যান নিখিল কুমার চাকমা, বান্দরবান পার্বত্য জেলা পরিষদের চেয়ারম্যান ক্যশৈহ্লা, রাঙগামাটি পার্বত্য জেলা পরিষদের চেয়ারম্যান অংসুইপ্রু চৌধুরী, খাগড়াছড়ি পার্বত্য জেলা পরিষদের চেয়ারম্যান মংসুইপ্রু চৌধুরী। অনুষ্ঠানে স্বগত বক্তব্য রাখেন মন্ত্রণালয়ের সচিব মোসাম্মৎ হামিদা বেগম। 


সর্বসাধারণের জন্য উন্মুক্ত এ মেলা ৫-৮ জানুয়ারি পর্যন্ত চলবে। প্রতিদিন বিকাল ৫টা থেকে পাবর্ত্য জেলার শিল্পীদের অংশগ্রহণে সাংস্কৃতিক অনুষ্ঠান পরিবেশিত হবে।
#

নাছির/নাইচ/রাহাত/এনায়েত/রফিকুল/মাহমুদ/জয়নুল/২০২২/১৮২০ঘণ্টা 

তথ্যবিবরণী                                                                       
                                           নম্বর :৬৩

সরকারি যানবাহন অধিদপ্তরের ডেসপাস রাইডার পদে লিখিত পরীক্ষা ৮ জানুয়ারি
ঢাকা, ২১ পৌষ (৫ জানুয়ারি):
আগামী ৮ জানুয়ারি ২০২২ শনিবার দুপুর ৩টা হতে বিকাল ৪টা পর্যন্ত রাজধানীর সরকারি মাদ্রাসা-ই আলিয়া, বখশিবাজার, ঢাকায় সরকারি যানবাহন অধিদপ্তরের ডেসপাস রাইডার পদে আবেদনকারীদের লিখিত পরীক্ষা অনুষ্ঠিত হবে। পরীক্ষার্থীদের পরীক্ষা শুরুর কমপক্ষে আধ ঘণ্টা পূর্বে মাস্ক পরিধান করে পরীক্ষাকেন্দ্রে প্রবেশের অনুরোধ করা হয়েছে। এবিষয়ে বিস্তারিত তথ্য www.dgt.gov.bd তে পাওয়া যাবে।

জনপ্রশাসন মন্ত্রণালয়ের সরকারি যানবাহন অধিদপ্তর প্রেরিত এক প্রেস বিজ্ঞপ্তির মাধ্যমে এ তথ্য জানানো হয়েছে।
#

মিজানুর/নাইচ/রাহাত/এনায়েত/সঞ্জীব/মাহমুদ/শামীম/২০২২/১৭৫০ ঘণ্টা
তথ্যবিবরণী                                                                                                                              নম্বর : ৬২
বাংলাদেশ ডিজিটাল সার্ভের পর আর কোনো জরিপের প্রয়োজন নেই
                                                                      -- ভূমিমন্ত্রী
ঢাকা, ২১ পৌষ (৫ জানুয়ারি) :


পটুয়াখালী ও বরগুনায় শুরু হতে যাওয়া ‘বাংলাদেশ ডিজিটাল সার্ভে’ বাংলাদেশের সর্বশেষ ভূমি জরিপ হবে বলে ভূমিমন্ত্রী সাইফুজ্জামান চৌধুরী আশা প্রকাশ করেন।

মন্ত্রী আজ রাজধানীর তেজগাঁওয়ে ভূমি ভবন মিলনায়তনে ডাকযোগে ভূমিসেবা, ভূমিসেবায় ডিজিটাল পেমেন্ট এবং কল সেন্টারের মাধ্যমে ভূমিসেবা-এর উদ্বোধন করেন। 


অনুষ্ঠানে বিশেষ অতিথি হিসেবে আরো উপস্থিত ছিলেন ভূমি মন্ত্রণালয় সম্পর্কিত সংসদীয় স্থায়ী কমিটির সভাপতি মকবুল হোসেন এমপি, ডাক ও টেলিযোগাযোগ বিভাগের সচিব মোঃ খলিলুর রহমান। সম্মানীয় অতিথি ছিলেন ভূমি ব্যবস্থাপনা অটোমেশন প্রকল্পের Land Management Domain Specialist ও সাবেক মুখ্য সচিব মোঃ আবুল কালাম আজাদ। ভূমি মন্ত্রণালয়ের সচিব মোঃ মোস্তাফিজুর রহমান উদ্বোধনী অনুষ্ঠানে সভাপতিত্ব করেন।

ভূমিমন্ত্রী এসময় বলেন, পুরো ভূমি ব্যবস্থাপনা ডিজিটালাইজেশন হবার সাথে সাথে সারা দেশে ‘বাংলাদেশ ডিজিটাল সার্ভে’ সম্পন্ন হয়ে গেলে নতুন ভূমি কিংবা জেগে ওঠা চর ছাড়া পরবর্তীতে আর ভূমি জরিপের (জরিপ বলতে এখানে ক্যাডাস্ট্রাল জরিপ/ Cadastral Survey প্রয়োজন হবে না। ভূমি হাত বদলে স্বয়ংক্রিয়ভাবে খতিয়ান ও ম্যাপ প্রস্তুত হয়ে যাবে, ফলে যুগ যুগ ধরে জরিপের হয়রানি থেকে দেশের মানুষ রক্ষা পাবে। 


প্রধানমন্ত্রীর নেতৃত্বে ভূমি মন্ত্রণালয় জাতিসংঘ জনসেবা পদক পেয়েছে উল্লেখ করে ভূমিমন্ত্রী বলেন, এতে প্রমাণিত হয়েছে ভূমি মন্ত্রণালয় আজ সরকারের অন্যতম উন্নয়ন ও গতিশীল মন্ত্রণালয়।

ভূমিসেবা ডিজিটালাইজেশন ছাড়াও আইন ও বিধি সংশোধন হচ্ছে বলে এসময় জানান ভূমিমন্ত্রী। তিনি আরো জানান হাট ও বাজার আইনের আওতায় ভূমিগুলোতে স্থানীয় পৌরসভার সাথে যৌথভাবে উন্নয়ন কাজ করা হবে।

আজকের উদ্বোধনী অনুষ্ঠানস্থলে দুইজন নাগরিক সরাসরি ভূমি সেবা গ্রহণ করেন। একজন ১৬১২২ নম্বরে কল করে খতিয়ান এবং ইউডিসি-এর মাধ্যমে অপরজন জমির মৌজা ম্যাপের আবেদন করেন। বঙ্গবন্ধুর ভূমি সংস্কার বিষয়ক একটি তথ্যচিত্রও প্রদর্শিত হয় অনুষ্ঠানে। 


উদ্বোধনী অনুষ্ঠানে অন্যান্যের মধ্যে উপস্থিত ছিলেন সংসদ সদস্যবৃন্দ ও ভূমি মন্ত্রণালয় সম্পর্কিত স্থায়ী কমিটির সদস্যবৃন্দ।

উল্লেখ্য, এখন থেকে ১৬১২২ নম্বরে ফোন করেই খতিয়ান ও ম্যাপের আবেদন করতে পারবেন ভূমি মালিক। এছাড়া জমির মালিক খতিয়ান ও নামজারি ফি এবং ভূমি উন্নয়ন কর অনলাইনে প্রদান করতে পারবে। সেই সাথে ডাকযোগে খতিয়ান (পর্চা)/জমির ম্যাপ নিজ ঠিকানায় নিতে পারবেন। আজকের উদ্বোধনকৃত সেবামূহের ফলে সংশ্লিষ্ট সরকারি কর্মচারী কর্তৃক ক্ষমতার অপব্যবহারের সুযোগ হ্রাস পাবে এবং ই-পর্চা, ই-রেজিস্ট্রেশন, এলডি ট্যাক্স সিস্টেম, ভার্চুয়াল শুনানি সিস্টেমের সাথে ইন্টিগ্রেশন হবে। এছাড়া, মোবাইল ফিন্যান্সিয়াল সার্ভিসের মাধ্যমে সরকারি কোষাগারে তাৎক্ষণিক ফি জমা প্রদান করার সুযোগ এবং ভূমি অফিসে না গিয়েই অনলাইনে ডিসিআর সংগ্রহ করার সুযোগ সৃষ্টি হলো নাগরিকের। এতে মানুষের অর্থ-খরচ ও ভোগান্তি অনেকাংশে লাঘব পাবে।
#

নাহিয়ান/নাইচ/রাহাত/এনায়েত/সঞ্জীব/মাহমুদ/জয়নুল/২০২২/১৮৩০ঘণ্টা 

তথ্যবিবরণী                                                                                                                            নম্বর : ৬১
চলতি শিক্ষাবর্ষ থেকে ইউসেপ বাংলাদেশ কারিগরি শিক্ষা বোর্ডের শিক্ষাক্রম অনুসরণ করবে
ঢাকা, ২১ পৌষ (৫ জানুয়ারি) :


বেসরকারি শিক্ষা প্রতিষ্ঠানে জেএসসি (ভোকেশনাল) শিক্ষাক্রম কোর্স চালু করার পদক্ষেপ হিসেবে পাইলটিং এর জন্য ইঊসেপ-বাংলাদেশ পরিচালিত ৩২টি টেকনিক্যাল স্কুলকে নির্বাচন করা হয়েছে। চলতি শিক্ষাবর্ষ থেকে ইউসেপ নিজেদের প্রণীত শিক্ষাক্রমের পরিবর্তে বাংলাদেশ কারিগরি শিক্ষা বোর্ডের শিক্ষাক্রম অনুসরণ করে তাদের ভোকেশনাল শিক্ষা কার্যক্রম পরিচালনা করবে। 


আজ শিক্ষা মন্ত্রণালয়ের কারিগরি ও মাদ্রাসা শিক্ষা বিভাগের সম্মেলন কক্ষে বাংলাদেশ কারিগরি শিক্ষা বোর্ড ও ইউসেপ-বাংলাদেশের মধ্যে বিভিন্ন ক্ষেত্রে উভয় প্রতিষ্ঠানে গৃহীত কার্যক্রমসমূহে সহযোগিতার লক্ষ্যে একটি সমঝোতা স্বারক স্বাক্ষরিত হয়। 


কারিগরি ও মাদ্রাসা শিক্ষা বিভাগের সচিব মোঃ আমিনুল ইসলাম খানের সভাপতিত্বে অনুষ্ঠানে কারিগরি শিক্ষা বোর্ডের পক্ষে বোর্ডের চেয়ারম্যান মোঃ আলী আকবর খান এবং ইউসেপের পক্ষে সংস্থাটির নির্বাহী পরিচালক মোঃ আব্দুল করিম চুক্তিতে স্বাক্ষর করেন।

সভায় জানানো হয় নির্বাচিত প্রতিষ্ঠানগুলো এর আগে সাধারণ ধারার বিদ্যালয় হিসেবে শিক্ষা কার্যক্রম পরিচালিত করেছে। সুবিধাবঞ্চিত শিশু, কিশোর, যুবাদের আর্থসামাজিক অবস্থার উন্নয়ন এবং কর্মসংস্থান সৃষ্টির লক্ষ্যে ইউসেপ পরিচালিত এসব বিদ্যালয়গুলোকে কারিগরি শিক্ষা প্রতিষ্ঠানে রূপান্তরিত করা হয়েছে। সমঝোতা অনুযায়ী ২০২২ শিক্ষাবর্ষে ৬ষ্ঠ, ৭ম ও ৮ম শ্রেণিতে কারিগরি ধারায় শিক্ষার্থী ভর্তি করা হবে।  


এছাড়া শিক্ষক প্রশিক্ষণ, সরকার অনুমোদিত জাতীয় যোগ্যতা কাঠামো বাস্তবায়ন, শিক্ষা উপকরণ উন্নয়নসহ কারিগরি শিক্ষা সম্প্রসারণে উভয় পক্ষ সহযোগিতার ভিত্তিতে কাজ করতে সম্মত হয়।
#

জাহিদ/নাইচ/রাহাত/এনায়েত/রফিকুল/মাহমুদ/জয়নুল/২০২২/১৮১০ঘণ্টা
তথ্যবিবরণী                                                                                                                             নম্বর: ৬০
কোভিড-১৯ সংক্রান্ত সর্বশেষ প্রতিবেদন 

ঢাকা, ২১ পৌষ (৫ জানুয়ারি) :    

            স্বাস্থ্য অধিদপ্তর এবং রোগতত্ত্ব, রোগ নিয়ন্ত্রণ ও গবেষণা প্রতিষ্ঠান (আইইডিসিআর)-এর তথ্যানুযায়ী গত ২৪ ঘণ্টায় দেশে ২১ হাজার ২৫১ জনের নমুনা পরীক্ষা করে ৮৯২ জনের শরীরে করোনা সংক্রমণ পাওয়া গেছে। এ নিয়ে বাংলাদেশে এখন পর্যন্ত কোভিড-১৯ আক্রান্ত রোগীর সংখ্যা ১৫ লাখ ৮৮ হাজার ৮০৭ জন। 

          গত ২৪ ঘণ্টায় ৩ জন মৃত্যুবরণ করেছেন। এ পর্যন্ত ২৮ হাজার ৯০ জন এ রোগে মৃত্যুবরণ করেছেন।

          করোনা ভাইরাস আক্রান্তদের মধ্যে এখন পর্যন্ত সুস্থ হয়েছেন ১৫ লাখ ৫০ হাজার ১৬৮ জন।

#

কবীর/নাইচ/রাহাত/এনায়েত/সঞ্জীব/রফিকুল/মাহমুদ/রেজাউল/২০২২/১৭১০ ঘণ্টা
তথ্যবিবরণী                                                                       
                          নম্বর :৫৯  

আইসিটি বিভাগের ২০২১-২২ অর্থবছরের এডিপি পর্যালোচনা সভা অনুষ্ঠিত
ঢাকা, ২১ পৌষ (৫ জানুয়ারি):
তথ্য ও যোগাযোগ প্রযুক্তি বিভাগের ২০২১-২২ অর্থবছরের নভেম্বর মাসের বার্ষিক উন্নয়ন কর্মসূচি (এডিপি) বাস্তবায়ন পর্যালোচনা সভা আজ বৈঠক প্ল্যাটফর্মে অনুষ্ঠিত হয়। তথ্য ও যোগাযোগ প্রযুক্তি প্রতিমন্ত্রী জুনাইদ আহমেদ পলক তাঁর বাসভবন থেকে উক্ত সভায় অনলাইনে যুক্ত ছিলেন।

তথ্য ও যোগাযোগ প্রযুক্তি বিভাগের অতিরিক্ত সচিব আজিজুল ইসলামের সভাপতিত্বে অনুষ্ঠিত সভায় বাংলাদেশ হাই-টেক পার্ক কর্তৃপক্ষ, বাংলাদেশ কম্পিউটার কাউন্সিল, তথ্য ও যোগাযোগ প্রযুক্তি অধিদপ্তরসহ বিভাগের অধীন বিভিন্ন সংস্থার প্রধান এবং বিভিন্ন প্রকল্প পরিচালকগণ অনলাইনে যুক্ত ছিলেন।

সভায় আইসিটি বিভাগের চলতি অর্থবছরে গৃহীত ২৭টি প্রকল্পসমূহের বাস্তবায়ন পরিকল্পনা, ও সর্বশেষ অগ্রগতি সভায় তুলেধরা হয়। এ ছাড়াও সভায় আর্থিক লক্ষ্যমাত্রা অর্জন এবং জনবল নিয়োগ সংক্রান্ত বিষয় নিয়ে বিস্তারিত আলোচনা করা হয়।

উল্লেখ্য, চলতি অর্থবছরে আইসিটি বিভাগের অধীন ২৩টি বিনিয়োগ, ৩টি কারিগরি ও ১টি নিজস্ব অর্থায়ন প্রকল্পসহ মোট ২৭টি প্রকল্পের জন্য বরাদ্দ ১ হাজর ৪৫২ কোটি ৭১ লাখ টাকা। সভায় জানানো হয়, আইসিটি বিভাগের প্রকল্পসমূহের ডিসেম্বর ২০২১ পর্যন্ত প্রকল্পভিত্তিক আর্থিক বরাদ্দের ভিত্তিতে অগ্রগতি ৩০ দশমিক ৪৩ শতাংশ। 

প্রতিমন্ত্রী কর্মপরিকল্পনা অনুযায়ী গুণগতমান বজায় রেখে দ্রুত প্রকল্পসমূহের  অগ্রগতি শতভাগ নিশ্চিত এবং যথাসময়ে কাজ শেষ করতে প্রকল্প পরিচালকসহ সংশ্লিষ্টদের নির্দেশনা প্রদান করেন। প্রকল্প পরিচালকগণ প্রকল্পসমূহের কাজ নির্ধারিত সময়ের মধ্যে শেষ করার প্রতিশ্রুতি ব্যক্ত করেন।
#
শহিদুল/নাইচ/রাহাত/এনায়েত/সঞ্জীব/রফিকুল/শামীম/২০২২/১৭২৫ ঘণ্টা
তথ্যবিবরণী                                                                                                                               নম্বর : ৫৮

গত বছর ১ হাজার কোটি টাকার বেশি চোরাচালান পণ্য ও মাদকদ্রব্য জব্দ করেছে বিজিবি
ঢাকা, ২১ পৌষ (৫ জানুয়ারি) :     
বর্ডার গার্ড বাংলাদেশ (বিজিবি) ২০২১ সালে দেশের সীমান্ত এলাকাসহ অন্যান্য স্থানে অভিযান চালিয়ে সর্বমোট ১ হাজার ৭৩ কোটি ৪৩ লক্ষ ৫৮ হাজার টাকা মূল্যের বিভিন্ন প্রকারের চোরাচালান পণ্যসামগ্রী, অস্ত্র ও গোলাবারুদ এবং মাদকদ্রব্য জব্দ করতে সক্ষম হয়েছে। জব্দকৃত মাদকের মধ্যে রয়েছে ২ কোটি ২৪ লক্ষ ৪০ হাজার ৯ পিস ইয়াবা ট্যাবলেট, ৩ লক্ষ ৩১ হাজার ৭৮৫ বোতল ফেনসিডিল, ২ লক্ষ ১৩ হাজার ৯৮৯ বোতল বিদেশি মদ, ৩ হাজার ২৬৮ লিটার বাংলা মদ, ১ লক্ষ ৩১ হাজার ৮৯৯ ক্যান বিয়ার, ১৯ হাজার ৪৯২ কেজি গাঁজা, ১৩৯ কেজি হেরোইন, ২ লক্ষ ২৪ হাজার ৬৫৭টি নেশা জাতীয় ও উত্তেজক ইনজেকশন, ২ লক্ষ ৩৭ হাজার ৫০৬টি অ্যানেগ্রা ও সেনেগ্রা ট্যাবলেট, ৬৮ হাজার ৪৭টি ইস্কাফ সিরাপ, ৭ হাজার ১৬৯টি এমকেডিল ও কফিডিল, এবং ৬০ লক্ষ ৯২ হাজার ১৮৪টি অন্যান্য ট্যাবলেট।   
জব্দকৃত অন্যান্য চোরাচালান দ্রব্যের মধ্যে রয়েছে ৫০ কেজি ৪৩৩ গ্রাম স্বর্ণ, ৩২১ কেজি রূপা, ৫৫ হাজার ৯৪৭টি শাড়ি, ৩০ হাজার ২৪৫টি থ্রিপিস ও শার্টপিস, ৯ হাজার ৬২৭টি তৈরি পোষাক, ২ হাজার ১৫৯ মিটার থান কাপড়, ১২ লক্ষ ৯৫ হাজার ৫৪২টি কসমেটিক্স সামগ্রী, ৩৮ হাজার ৩৮১ ঘনফুট কাঠ, ৫৩ হাজার ৭৫৭ কেজি চা পাতা, ১ লক্ষ ৬৫ হাজার ৪০৫ কেজি কয়লা, ১ লক্ষ ৯ হাজার ২৭১টি ইমিটেশন গহনা, ৯টি কষ্টি পাথরের মূর্তি, ৮৫টি ট্রাক ও কাভার্ড ভ্যান, ৬০টি প্রাইভেটকার ও মাইক্রোবাস, ৮০টি পিকআপ, ৩৬৮টি সিএনজি ও ইজিবাইক এবং ১ হাজার ১০৩টি মোটরসাইকেল। একই সময়কালে উদ্ধারকৃত অস্ত্রের মধ্যে রয়েছে ৪৪টি পিস্তল, ১টি এসএমজি, ৪টি রিভলভার, ৬৭টি সকল প্রকার গান, ২৫০ রাউন্ড গোলাবারুদ, ৩৫টি ম্যাগাজিন, ৩২টি মর্টার শেল, ৪৯টি আর্টিলারি ও রকেট শেল বা বোমা, ৫টি সকল প্রকার বোমা, ১১টি ককটেল এবং ৯১৯ কেজি বিস্ফোরক ও গান পাউডার। 
এছাড়াও সীমান্তে বিজিবি’র অভিযানে গত বছর ইয়াবাসহ বিভিন্ন প্রকার মাদকপাচার ও অন্যান্য চোরাচালানে জড়িত থাকার অভিযোগে ৩ হাজার ৫৯৯ জন চোরাচালানীকে এবং অবৈধভাবে সীমান্ত অতিক্রমের দায়ে ২ হাজার ২৪৪ জন বাংলাদেশি নাগরিক ও ৮৬ জন ভারতীয় নাগরিককে আটকের পর তাদের বিরুদ্ধে আইনানুগ ব্যবস্থা গ্রহণ করা হয়েছে। 
# 

শরিফুল/অনসূয়া/পরীক্ষিৎ/আসমা/২০২২/১৫১৫ ঘণ্টা  
তথ্যবিবরণী                                                                                                                    নম্বর : ৫৭ 

নিউজিল্যান্ডের বিপক্ষে প্রথম টেস্ট জয়ে বাংলাদেশ ক্রিকেট দলকে  মন্ত্রিপরিষদের সদস্যবৃন্দের অভিনন্দন

ঢাকা, ২১ পৌষ (৫ জানুয়ারি) : 


নিউজিল্যান্ডের মাটিতে প্রথম টেস্ট জয়ে বাংলাদেশ ক্রিকেট দলকে অভিনন্দন জানিয়েছেন মন্ত্রী ও প্রতিমন্ত্রীবর্গ। পৃথক পৃথক অভিনন্দন বার্তায় বাংলাদেশ ক্রিকেট দলের সকল খেলোয়াড়, কর্মকর্তা, কোচসহ সংশ্লিষ্ট সকলকে প্রাণঢালা অভিনন্দন জানান তাঁরা।


আইনমন্ত্রী আনিসুল হক; পরিবেশ, বন ও জলবায়ু পরিবর্তন মন্ত্রী মোঃ শাহাব উদ্দিন; নৌপরিবহন প্রতিমন্ত্রী খালিদ মাহ্‌মুদ চৌধুরী; সংস্কৃতি বিষয়ক প্রতিমন্ত্রী কে এম খালিদসহ মন্ত্রী ও প্রতিমন্ত্রীবর্গ নিউজিল্যান্ডের মাটিতে প্রথম টেস্ট জয়ে বাংলাদেশ ক্রিকেট দলকে অভিনন্দন জানিয়েছেন ।


মাউন্ট মুঙ্গানুইয়ের বে ওভালে সিরিজের প্রথম টেস্টে ৮ উইকেটের জয় পেয়েছে বাংলাদেশ। এটি নিউজিল্যান্ডের মাটিতে যে কোনো ফরম্যাটে প্রথম জয় টাইগারদের। এই জয়ের ফলে টাইগাররা দুই ম্যাচের টেস্ট সিরিজে ১-০ তে এগিয়ে গিয়েছে এবং টেস্ট চ্যাম্পিয়নশিপেও প্রথম পয়েন্টের দেখা পেয়েছে।
#

অনসূয়া/পরীক্ষিৎ/গিয়াস/শাম্মী/সুবর্ণা/মাসুম/২০২২/১৪৩৩ ঘণ্টা 

তথ্যবিবরণী                                                                                                                     নম্বর : ৫৬
তথ্য ও সম্প্রচার মন্ত্রণালয়ের অনুমোদন নিয়ে অনলাইন নিউজ পোর্টাল প্রকাশ বাধ্যতামূলক
ঢাকা, ২১ পৌষ (৫ জানুয়ারি) :    

[[
তথ্য ও সম্প্রচার মন্ত্রণালয় প্রণীত জাতীয় অনলাইন গণমাধ্যম নীতিমালা ২০১৭ (সংশোধিত ২০২০) অনুযায়ী অনলাইন নিউজ পোর্টাল প্রকাশের জন্য নিবন্ধন গ্রহণের বাধ্যবাধকতা রয়েছে। কিন্তু লক্ষ্য করা যাচ্ছে, অনেকেই তথ্য ও সম্প্রচার মন্ত্রণালয় হতে নিবন্ধন গ্রহণ ব্যতিরেকে বাংলাদেশ টেলিকমিউনিকেশনস লিমিটেড (বিটিসিএল) থেকে ডোমেইন গ্রহণ করে অনলাইন নিউজ পোর্টাল পরিচালনা করছেন।  

এতে অধিকাংশ ক্ষেত্রে ভুল, অসত্য ও ভিত্তিহীন তথ্য ও সংবাদ প্রচার করা হচ্ছে, যা জনমনে বিভ্রান্তি ছড়াচ্ছে। ফলে বহির্বিশ্বে বাংলাদেশের ভাবমূর্তি ক্ষুণ্ন হচ্ছে। অনলাইন নিউজ পোর্টাল প্রকাশ বা পরিচালনা করতে হলে অবশ্যই নীতিমালার আলোকে তথ্য ও সম্প্রচার মন্ত্রণালয় হতে নিবন্ধন গ্রহণ করতে হবে।   

সম্প্রতি তথ্য ও সম্প্রচার মন্ত্রণালয় এ সংক্রান্ত এক পরিপত্র জারি করে।

#

দেলোয়ার/অনসূয়া/পরীক্ষিৎ/গিয়াস/আসমা/২০২২/১২০০ ঘণ্টা   
তথ্যবিবরণী









                        নম্বর : ৫৫
নিউজিল্যান্ডের বিপক্ষে টেস্টে প্রথম জয়ে বাংলাদেশ ক্রিকেট দলকে স্পিকারের অভিনন্দন
ঢাকা, ২১ পৌষ (৫ জানুয়ারি) : 

নিউজিল্যান্ডের মাটিতে টেস্ট ক্রিকেট জয়ে বাংলাদেশ ক্রিকেট দলকে অভিনন্দন জানিয়েছেন জাতীয় সংসদের স্পিকার ড. শিরীন শারমিন চৌধুরী।

মাউন্ট মুঙ্গানুইয়ের বে ওভালে সিরিজের প্রথম টেস্টে ৮ উইকেটের জয় পেয়েছে বাংলাদেশ। এটি নিউজিল্যান্ডের মাটিতে যে কোনো ফরম্যাটে প্রথম জয় টাইগারদের। এই জয়ের ফলে টাইগাররা দুই ম্যাচের টেস্ট সিরিজে ১-০ তে এগিয়ে গিয়েছে এবং টেস্ট চ্যাম্পিয়নশিপেও প্রথম পয়েন্টের দেখা পেয়েছে।
#
তারিক/অনসূয়া/পরীক্ষিৎ/গিয়াস/শাম্মী/মাসুম/২০২২/১৩০০ ঘণ্টা 

তথ্যবিবরণী










              নম্বর : ৫৪
নিউজিল্যান্ডের বিপক্ষে টেস্ট জয়ে বাংলাদেশ ক্রিকেট দলকে যুব ও ক্রীড়া প্রতিমন্ত্রীর অভিনন্দন

ঢাকা, ২১ পৌষ (৫ জানুয়ারি) : 

নিউজিল্যান্ডের মাটিতে প্রথমবারের মতো ঐতিহাসিক টেস্ট জয়ের অবিস্মরণীয় গৌরব অর্জন করেছে বাংলাদেশ ক্রিকেট দল। বাংলাদেশ দলের আশাজাগানিয়া এ জয়ে বাংলাদেশ ক্রিকেট দলের সকল খেলোয়াড়, কোচ, কর্মকর্তাসহ সংশ্লিষ্ট সকলকে শুভেচ্ছা ও অভিনন্দন জানিয়েছেন যুব ও ক্রীড়া প্রতিমন্ত্রী মোঃ জাহিদ আহসান রাসেল। ২১ ওভারে ৬ মেডেনে ৪৬ রানের বিনিময়ে ৬ উইকেট নিয়ে ইতিহাস গড়া কীর্তির নায়ক পেসার এবাদত হোসেন চৌধুরীকে বিশেষ ধন্যবাদ জানান যুব ও ক্রীড়া প্রতিমন্ত্রী। 


এক অভিনন্দন বার্তায় প্রতিমন্ত্রী বলেন, বাংলাদেশের সোনার ছেলেরা দুর্দান্ত পারফরম্যান্স দেখিয়ে নিউজিল্যান্ডের বিপক্ষে প্রথমবারের মতো টেস্ট জয়ের অনন্য ইতিহাস সৃষ্টি করেছে। এটি বাংলাদেশের ক্রিকেট ইতিহাসে এক অবিস্মরণীয় মাইলফলক। 

প্রতিমন্ত্রী আরো বলেন, নতুন বছরের শুরুতে বিশ্বের এক নম্বর টেস্ট দল নিউজিল্যান্ডকে তাদের দেশের মাটিতেই পরাজিত করা সত্যিই অভাবনীয়। ক্রীড়াবান্ধব প্রধানমন্ত্রীর সুযোগ্য নেতৃত্বের ফসল এই বিজয়। আর তাই স্মরণীয় এ বিজয়ে প্রধানমন্ত্রীকে জানাই আন্তরিক কৃতজ্ঞতা ও অভিনন্দন। যুব ও ক্রীড়া প্রতিমন্ত্রী দ্বিতীয় টেস্ট ম্যাচেও জয়লাভ করার মধ্যে দিয়ে বাংলাদেশ প্রথমবারের মতো নিউজিল্যান্ডের বিপক্ষে টেস্ট সিরিজ জয়ের অনবদ্য মাইলফলক স্পর্শ করবে বলে দৃঢ় আশাবাদ ব্যক্ত করেন।
#

আরিফ/অনসূয়া/পরীক্ষিৎ/জাহাঙ্গীর/গিয়াস/মাসুম/২০২২/১০ ঘণ্টা

